
rāmāya śāśvatasuvistṛtaṣaḍguṇāya 
sarveśvarāya balavīryamahārṇavāya | 
natvā lilaṅghayiṣurarṇavamutpapāta 
niṣpīḍya taṃ girivaraṃ pavanasya sūnuḥ || 1|| 
 
cukṣobha vāridhiranuprayayau ca śīghraṃ 
yādogaṇaiḥ saha tadīyabalābhikṛṣṭaḥ | 
vṛkṣāśca parvatagatāḥ pavanena pūrvaṃ 
kṣipto’rṇave girirudāgamadasya hetoḥ || 2|| 
 
śailo harasya giripakṣavināśakāle 
kṣipto’rṇave sa marutorvaritātmapakṣaḥ | 
haimo giriḥ pavanajasya tu vikramārtha- 
mudbhidya vāridhimavardhadanekasānuḥ || 3|| 
 
naivātra vikramaṇamaicchadaviśramo’sau 
niḥsīmapauruṣabalasya kutaḥ śramo’sya | 
āśliṣya parvatavaraṃ sa dadarśa gacchan 
devaistu nāgajananīṃ prahitāṃ vareṇa || 4|| 
 
jijñāsubhirnijabalaṃ tava bhakṣametu 
yadyattvamicchasi tadityamaroditāyāḥ | 
āsyaṃ praviśya sapadi praviniḥsṛto’smāt 
devānanandayaduta svakameṣu rakṣan || 5|| 
 
dṛṣṭvā surapraṇayitāṃ balamasya cograṃ 
devāḥ pratuṣṭuvuramuṃ sumano’bhivṛṣṭyā | 
tairādṛtaḥ punarasau viyataiva gacchan 
chāyāgrahaṃ pratidadarśa ca siṃhikākhyam || 6|| 
 
laṅkāvanāya sakalasya ca nigrahe’syāḥ 
sāmarthyamapratihataṃ pradadau vidhātā | 
chāyāmavākṣipadasau pavanātmajasya 
so’syāḥ śarīramanuviśya bibheda cāśu || 7|| 
 
niḥsīmamātmabalamityasudarśayāno 
hatvaiva tāmapi vidhātṛvarābhiguptām | 
lambe sa lambaśikhare nipapāta laṅkā- 
prākārarūpakagirātha ca sañcukoce || 8|| 

bhūtvā biḍālasamito niśi tāṃ purīṃ ca 
prāpsyan dadarśa nijarūpavatīṃ sa laṅkām | 
ruddho’nayā’’śvatha vijitya ca tāṃ svamuṣṭi- 
piṣṭāṃ tayānumata eva viveśa laṅkām || 9|| 
 
mārgamāṇo bahiścāntaḥ so’śokavanikātale | 
dadarśa śiṃśapāvṛkṣamūlasthitaramākṛtim || 10|| 
 
naralokaviḍambasya jānan rāmasya hṛdgatam | 
tasya ceṣṭānusāreṇa kṛtvā ceṣṭāśca saṃvidam || 11|| 
 
tādṛkceṣṭāsametāyā aṅgulīyamadāttataḥ | 
sītāyā yāni caivāsannākṛtestāni sarvaśaḥ || 12|| 
 
bhūṣaṇāni dvidhā bhūtvā tānyevāsan tathaiva ca | 
atha cūḍāmaṇiṃ divyaṃ dātuṃ rāmāya sā dadau || 13|| 
 
yadyapyetanna paśyanti niśācaragaṇāstu te | 
dyulokacāriṇaḥ sarve paśyantyṛṣaya eva ca || 14|| 
 
teṣāṃ viḍambanāyaiva daityānāṃ vañcanāya ca | 
paśyatāṃ kalimukhyānāṃ viḍambo’yaṃ kṛto bhavet || 15|| 
 
kṛtvā kāryamidaṃ sarvaṃ viśaṅkaḥ pavanātmajaḥ | 
ātmāviṣkaraṇe cittaṃ cakre matimatāṃ varaḥ || 16|| 
 
atha vanamakhilaṃ tadrāvaṇasyāvalambya 
kṣitiruhamimamekaṃ varjayitvā’’śu vīraḥ | 
rajanicaravināśaṃ kāṃkṣamāṇo’tivelaṃ 
muhuratiravanādī toraṇaṃ cāruroha || 17|| 
 
athāśa-◌ृṇoddaśānanaḥ kapīndraceṣṭitaṃ param | 
dideśa kiṅkarān bahūn kapirnigṛhyatāmiti || 18|| 
 
samastaśo vimṛtyavo varāddharasya kiṅkarāḥ | 
samāsadanmahābalaṃ surāntarātmano’ṅgajam || 19|| 
 
aśītikoṭiyūthapaṃ puraḥsarāṣṭakāyutam | 
anekahetisaṅkulaṃ kapīndramāvṛṇodbalam || 20|| 

samāvṛtastathā’’yudhaiḥ sa tāḍitaśca tairbhṛśam | 
cakāra tān samastaśastalaprahāracūrṇitān || 21|| 
 
punaśca mantriputrakān sa rāvaṇapracoditān | 
mamarda saptaparvataprabhān varābhirakṣitān || 22|| 
 
balāgragāminastathā sa śarvavāksugarvitān | 
nihatya sarvarakṣasāṃ tṛtīyabhāgamakṣiṇot || 23|| 
 
anaupamaṃ harerbalaṃ niśamya rākṣasādhipaḥ | 
kumāramakṣamātmanaḥ samaṃ sutaṃ nyayojayat || 24|| 
 
sa sarvalokasākṣiṇaḥ sutaṃ śarairvavarṣa ha | 
śitairvarāstramantritairna cainamabhyacālayat || 25|| 
 
sa maṇḍamadhyagāsutaṃ samīkṣya rāvaṇopamam | 
tṛtīya eṣa bhāṃśako balasya hītyacintayat || 26|| 
 
nidhārya eva rāvaṇo rāghavasya nānyathā | 
yudhīndrajinmayā hato na cāsya śaktirīkṣyate || 27|| 
 
atastayoḥ samo mayā tṛtīya eṣa hanyate | 
vicārya caivamāśu taṃ padoḥ pragṛhya pupluve || 28|| 
 
sa cakravadbhramāturaṃ vidhāya rāvaṇātmajam | 
apothayaddharātale kṣaṇena mārutītanuḥ || 29|| 
 
vicūrṇite dharātale nije sute sa rāvaṇaḥ | 
niśamya śokatāpitastadagrajaṃ samādiśat || 30|| 
 
athendrajinmahāśarairvarāstrasamprayojitaiḥ | 
tataśca vānarottamaṃ na cāśakadvicālane || 31|| 
 
athāstramuttamaṃ vidhermumoca sarvaduḥsaham | 
sa tena tāḍito harirvyacintayannirākulaḥ || 32|| 
 
mayā varā vilaṅghitā hyanekaśaḥ svayambhuvaḥ | 
sa mānanīya eva me tato’tra mānayāmyaham || 33|| 
 
ime ca kuryuratra kiṃ prahṛṣṭarakṣasāṃ gaṇāḥ | 

itīha lakṣyameva me sa rāvaṇaśca dṛśyate || 34|| 
 
idaṃ samīkṣya baddhavat sthitaṃ kapīndramāśu te | 
babandhuranyapāśakairjagāma cāstramasya tat || 35|| 
 
atha pragṛhya taṃ kapiṃ samīpamānayaṃśca te | 
niśācareśvarasya taṃ sa pṛṣṭavāṃśca rāvaṇaḥ || 36|| 
 
kape kuto’si kasya vā kimarthamīdṛśaṃ kṛtam | 
itīritaḥ sa cāvadat praṇamya rāmamīśvaram || 37|| 
 
avehi dūtamāgataṃ durantavikramasya mām | 
raghūttamasya mārutiṃ kulakṣaye taveśvaram || 38|| 
 
na cet pradāsyasi tvaran raghūttamapriyāṃ tadā | 
saputramitrabāndhavo vināśamāśu yāsyasi || 39|| 
 
na rāmabāṇadhāraṇe kṣamāḥ sureśvarā api | 
viriñcaśarvapūrvakāḥ kimu tvamalpasārakaḥ || 40|| 
 
prakopitasya tasya kaḥ puraḥ sthitau kṣamo bhavet | 
surāsuroragādike jagatyacintyakarmaṇaḥ || 41|| 
 
itīrite vadhodyataṃ nyavārayadvibhīṣaṇaḥ | 
sa pucchadāhakarmaṇe nyayojayanniśācarān || 42|| 
 
athāsya vastrasañcayaiḥ pidhāya pucchamagnaye | 
dadurdadāha nāsya tanmarutsakho hutāśanaḥ || 43|| 
 
mamarṣa sarvaceṣṭitaṃ sa rakṣasāṃ nirāmayaḥ | 
baloddhataśca kautukāt pradagdhumeva tāṃ purīm || 44|| 
 
dadāha cākhilāṃ purīṃ svapucchagena vahninā | 
kṛtistu viśvakarmaṇo’pyadahyatāsya tejasā || 45|| 
 
suvarṇaratnakāritāṃ sa rākṣasottamaiḥ saha | 
pradahya sarvaśaḥ purīṃ mudānvito jagarja vai || 46|| 
 
sa rāvaṇaṃ saputrakaṃ tṛṇopamaṃ vidhāya vai | 
tayoḥ prapaśyatoḥ purīṃ vidhāya bhasmasādyayau || 47|| 

vilaṅghya cārṇavaṃ punaḥ svajātibhiḥ prapūjitaḥ | 
prabhakṣya vānareśiturmadhu prabhuṃ sameyivān || 48|| 
 
rāmaṃ sureśvaramagaṇyaguṇābhirāmaṃ 
samprāpya sarvakapivīravaraiḥ sametaḥ | 
cūḍāmaṇiṃ pavanajaḥ padayornidhāya 
sarvāṅgakaiḥ praṇatimasya cakāra bhaktyā || 49|| 
 
rāmo’pi nānyadanudātumamuṣya yogyam- 
atyantabhaktibharitasya vilakṣya kiñcit | 
svātmapradānamadhikaṃ pavanātmajasya 
kurvan samāśliṣadamuṃ paramābhituṣṭaḥ || 50|| 
 
iti śrīmadānandatīrthīyamahābhāratatātparyanirṇaye rāmacarite 
hanumatpratiyānaṃ sundarakāṇḍakathānirṇayaḥ || 
 


